
Annotatsiya 

Mazkur maqolada sanoat korxonalarida ishlab chiqarish investitsiyalarining 

iqtisodiy mazmuni, ularning tarkibiy tuzilishi hamda ishlab chiqarish faoliyatiga taʼsir 

etish mexanizmlari ilmiy asosda tahlil qilingan. Investitsiya tushunchasiga oid turli 

nazariy qarashlar chuqur oʻrganilib, ularning zamonaviy iqtisodiy sharoitdagi oʻrni va 

ahamiyati qayta koʻrib chiqilgan. Maqolada ishlab chiqarish investitsiyalari nafaqat 

iqtisodiy oʻsish va texnologik yangilanishning asosiy drayveri, balki korxonaning 

raqobatbardoshligini taʼminlovchi strategik resurs sifatida koʻrib chiqilgan. 

Shuningdek, investitsiya samaradorligini baholashning asosiy mezon va indikatorlari 

(NPV, IRR, ROI va boshqalar) tahlil qilinib, ularni amaliyotda samarali qoʻllash 

boʻyicha tegishli tavsiyalar berilgan. Maqolada, shuningdek, ishlab chiqarish 

investitsiyalarini boshqarishda tizimli yondashuv, dinamik modellashtirish va 

institutsional omillarni hisobga olishning dolzarbligi asoslab berilgan. Ilmiy-nazariy 

tahlillar asosida investitsiya faoliyatining samaradorligini oshirishga qaratilgan amaliy 

takliflar ishlab chiqilgan. 

Kalit soʻzlar: ishlab chiqarish investitsiyalari, sanoat korxonasi, investitsiya 

siyosati, iqtisodiy samaradorlik, boshqaruv modeli. 

Аннотация 

В статье дан научный анализ экономического содержания 

производственных инвестиций на промышленных предприятиях, их 

структурной структуры и механизмов их влияния на производственную 

деятельность. Автор глубоко анализирует различные теоретические взгляды на 

понятие инвестиций и переосмысливает их роль и значение в современных 

экономических условиях. В статье производственные инвестиции 

рассматриваются не только как ключевой драйвер экономического роста и 

технологических инноваций, но и как стратегический ресурс, обеспечивающий 

конкурентоспособность предприятия. Также были проанализированы основные 

критерии и показатели оценки эффективности инвестиций (NPV, IRR, ROI и др.) 

и даны рекомендации по их эффективному применению на практике. В статье 

также обосновывается актуальность системного подхода, динамического 

моделирования и учета институциональных факторов при управлении 

производственными инвестициями. На основе научно-теоретического анализа 

разработаны предложения по повышению эффективности инвестиционной 

деятельности. 

Ключевые слова: производственные инвестиции, промышленное 

предприятие, инвестиционная политика, экономическая эффективность, модель 

управления. 

Abstract 

This article analyzes the economic content of production investments in industrial 

enterprises, their structural structure and mechanisms of influence on production 

activities on a scientific basis. The author, having thoroughly studied various 

theoretical views on the concept of investment, reconsiders their role and significance 

in modern economic conditions. The article considers production investments not only 

as the main driver of economic growth and technological innovation, but also as a 

strategic resource that ensures the competitiveness of the enterprise. The main criteria 

and indicators for assessing investment efficiency (NPV, IRR, ROI, etc.) are also 

analyzed and recommendations are given for their effective application in practice. The 

article also substantiates the relevance of a systematic approach to managing 

production investments, dynamic modeling and taking into account institutional 

factors. Based on scientific and theoretical analyses, proposals are developed to 

increase the efficiency of investment activities. 

Keywords: production investments, industrial enterprise, investment policy, 

economic efficiency, management model. 

KIRISH  

Oʻzbekiston Respublikasida iqtisodiy islohotlarning chuqurlashtirilishi, erkin 

bozor munosabatlarining keng joriy etilishi va xususiy sektor faolligini oshirish 

boʻyicha tub oʻzgarishlar amalga oshirilmoqda. Xususan, sanoat tarmoqlarini 

rivojlantirish, investitsiyaviy muhitni yaxshilash va hududiy ishlab chiqarish 

salohiyatini toʻliq ishga solishga qaratilgan davlat siyosati yangi bosqichga koʻtarildi. 

Sanoat korxonalarida ishlab chiqarish jarayonlarini zamonaviy texnologiyalar 

asosida tashkil etish, raqobatbardosh mahsulotlar ishlab chiqarish hajmini oshirish 

hamda eksport salohiyatini kengaytirish, toʻgʻridan-toʻgʻri investitsiyalar miqdori va 

ularni boshqarish samaradorligiga bevosita bogʻliqdir. Bu esa ishlab chiqarish 

investitsiyalarini strategik va tizimli boshqarish, ularning samaradorligini oshirishga 

qaratilgan yangi ilmiy yondashuvlarni ishlab chiqishni taqozo etmoqda. 

Shu nuqtayi nazardan, Oʻzbekiston Respublikasi Prezidentining 2022-yil 28-

yanvar PF-60-son “2022 — 2026-yillarga moʻljallangan Yangi Oʻzbekistonning 

taraqqiyot strategiyasi toʻgʻrisida”gi Farmonida 1tasdiqlangan doirasida sanoat 

tarmoqlariga yoʻnaltiriladigan kapital qoʻyilmalarning sifatini oshirish va investitsion 

loyihalarni baholash mezonlarini takomillashtirish masalalari alohida eʼtiborga 

olingan. Bu holat ilmiy asoslangan investitsiya boshqaruvi mexanizmlarini ishlab 

chiqish zaruratini yanada kuchaytirmoqda. 

Namangan viloyati misolida olib borilgan tahlillar shuni koʻrsatmoqdaki, viloyat 

sanoati tarkibida yengil sanoat, oziq-ovqat sanoati, qurilish materiallari ishlab 

 
1 Oʻzbekiston Respublikasi Prezidentining 2022-yil 28-yanvar PF-60-son “2022 — 2026-yillarga moʻljallangan Yangi 

Oʻzbekistonning taraqqiyot strategiyasi toʻgʻrisida”gi Farmoni https://lex.uz/ru/docs/-5841063 

https://lex.uz/ru/docs/-5841063

chiqarish, kimyo va farmatsevtika yoʻnalishlarida salmoqli oʻsish kuzatilmoqda. Biroq 

mavjud ishlab chiqarish quvvatlarining toʻliq ishga solinmasligi, investitsiyalarning 

notoʻgʻri rejalashtirilishi, texnik-iqtisodiy asoslarning sustligi hamda boshqaruvdagi 

boʻshliqlar koʻplab sanoat korxonalarining past rentabellikda faoliyat yuritishiga sabab 

boʻlmoqda. 

Bunday muammolarni bartaraf etish uchun investitsiyaviy qarorlarni qabul 

qilishda zamonaviy yondashuvlardan, iqtisodiy samaradorlik indikatorlariga 

asoslangan modellar va monitoring tizimlaridan foydalanish dolzarb vazifaga 

aylangan. Shu bilan birga, davlat-xususiy sheriklik (DXSh), lizing asosida 

modernizatsiya, eksportga yoʻnaltirilgan investitsiyalar uchun moliyaviy ragʻbatlar 

mexanizmlarining keng joriy etilishi sanoat sohasida investitsiya boshqaruvini yangi 

bosqichga olib chiqmoqda. 

Shu bois, sanoat korxonalarida ishlab chiqarish investitsiyalarini boshqarish 

samaradorligini oshirish nafaqat iqtisodiy oʻsishning asosi, balki hududlar boʻyicha 

investitsion nomutanosibliklarni kamaytirish, barqaror bandlikni taʼminlash va xalqaro 

raqobatbardoshlikni kuchaytirish uchun ham muhim strategik yoʻnalish hisoblanadi. 

Mazkur tadqiqot Namangan viloyatidagi sanoat korxonalarining amaliy tajribasi 

asosida ishlab chiqarish investitsiyalarini boshqarish mexanizmlarini baholash, mavjud 

muammolarni aniqlash va samaradorlikni oshirishga xizmat qiluvchi ilmiy asoslangan 

taklif va tavsiyalarni ishlab chiqishga qaratilgan. 

ADABIYOTLAR SHARHI 

Ishlab chiqarish investitsiyalari masalasi iqtisodiy nazariyada eng muhim va 

dolzarb yoʻnalishlardan biri hisoblanadi. Bu boradagi tadqiqotlar asosan 

investitsiyaning mazmuni, tasnifi, ularning iqtisodiy oʻsishga taʼsiri, boshqaruv 

mexanizmlari hamda baholash usullariga qaratilgan. 

Investitsiya tushunchasiga klassik yondashuvlar qatorida J.M. Keynes oʻzining 

“Umumiy nazariya” asarida investitsiyani “kapitalning oʻsishini taʼminlovchi vosita” 

sifatida tariflab, uni jamgʻarma bilan bogʻliq tushuncha deb qaraydi [1]. Shuningdek, 

iqtisodiy oʻsish nazariyasida R. Harrod va E. Domar modellari ishlab chiqarish 

salohiyati bilan investitsiyalar oʻrtasidagi toʻgʻridan-toʻgʻri bogʻliqlikni asoslab bergan 

[2]. 

Zamonaviy yondashuvlarda esa investitsiyalar faqat moddiy aktivlar bilan 

cheklanmasdan, bilim, texnologiya, innovatsiya va inson kapitali kabi omillarni ham 

oʻz ichiga olishi zarurligi taʼkidlanadi. Masalan, P. Drucker investitsiyani 

“korxonaning strategik ustunligini mustahkamlovchi vosita” sifatida taʼriflaydi [3]. D. 

North esa institutsional muhit bilan investitsion qarorlar oʻrtasidagi uzviy bogʻliqlikka 

alohida eʼtibor qaratadi [4]. 

Oʻzbekiston olimlari orasida ham ushbu yoʻnalishda samarali tadqiqotlar olib 

borilmoqda. Jumladan, Q.X. Abdurahmonov sanoat korxonalarida investitsiya 

faoliyatini tarmoq va hudud kontekstida baholash mexanizmlarini taklif qilgan [5]. S.S. 

Vahobov va Sh. Ziyadullayev esa ishlab chiqarish investitsiyalarining iqtisodiy 

samaradorligini koʻrsatkichlar tizimi asosida baholash masalasini asoslab bergan [6]. 

Xalqaro tajriba shuni koʻrsatadiki, investitsiya qarorlarida faqat moliyaviy 

mezonlar emas, balki ijtimoiy, ekologik va institutsional omillarni ham hisobga olish 

muhimdir. Masalan, J. Dunning tomonidan taklif etilgan “ekletik paradigm” modeli 

transmilliy kompaniyalar uchun investitsiya motivlari — egalik (ownership), joylashuv 

(location) va ichki integratsiya (internalization) kabi omillar muhimligini koʻrsatadi 

[8]. 

Oʻzbekistonlik tadqiqotchilar orasida O. Toʻychiyev sanoat investitsiyalarini 

hududiy jihatdan tahlil qilish indikatorlarini ishlab chiqqan boʻlsa, A. Tadjibayev 

investitsion risklar va ularni minimallashtirish vositalarini chuqur oʻrgangan [9;10]. 

Shuningdek, davlat-xususiy sheriklik asosida investitsiya boshqaruvini rivojlantirish 

boʻyicha ham faol ilmiy izlanishlar olib borilmoqda. Jumladan, Ulugʻbek Xolmırzayev 

bu yoʻnalishda konseptual yondashuvlarni taklif etgan [11]. 

Umuman olganda, mavjud adabiyotlar tahlili shuni koʻrsatadiki, ishlab chiqarish 

investitsiyalarining iqtisodiy mohiyati kompleks yondashuvni talab etadi. Ularni 

baholashda nafaqat rentabellik va daromadlilik, balki barqarorlik, tarmoq salohiyati va 

texnologik tayyorgarlik darajasi kabi koʻrsatkichlar ham muhim oʻrin tutadi. Shu 

sababli, investitsiyalarni samarali boshqarish uchun zamonaviy metodologiyalarni 

ishlab chiqish va ularni milliy amaliyotga moslashtirish dolzarb masala hisoblanadi. 

METODOLOGIYA 

Ushbu tadqiqotni amalga oshirishda bir nechta ilmiy tadqiqot usullaridan keng 

foydalanildi. Tadqiqotning asosiy metodologik negizini tizimli yondashuv tashkil etdi. 

Bu yondashuv kichik biznes subyektlari faoliyatining barcha jihatlarini yaxlit holda 

tahlil qilishga imkon berdi. Shuningdek, quyidagi uslubiy yondashuvlar qoʻllanildi: 

tizimli tahlil, SWOT-tahlil, qiyosiy-statistik tahlil hamda ekspert baholash usuli. 

Amaliy qismda Namangan viloyati statistika boshqarmasi maʼlumotlari, kichik biznes 

subyektlarining moliyaviy va iqtisodiy koʻrsatkichlari, shuningdek, soha 

mutaxassislaridan olingan ekspert soʻrovlari asosida ishlov berildi. 

TAHLIL VA NATIJALAR 

Oʻzbekiston iqtisodiyotida hududiy sanoat investitsiyalarining strategik roli 

tobora ortib bormoqda. Ayni paytda, iqtisodiy islohotlar sharoitida sanoat salohiyatini 

samarali boshqarish va investitsion oqimlarni hududlar kesimida oqilona taqsimlash 

dolzarb yoʻnalishlardan biri sifatida eʼtirof etilmoqda. Shu nuqtai nazardan, Namangan 

viloyatining iqtisodiy-ijtimoiy tuzilmasi va undagi investitsiya faolligi chuqur 

oʻrganishga muhtojdir (1-jadval). 

1-jadval 

Namangan viloyati tumanlari boʻyicha sanoat investitsiyalari (2024-yil) 

Tuman nomi Yil 
Sanoat investitsiyalari 

(mlrd soʻm) 

Oʻtgan yilga nisbatan 

oʻsish (%) 

Sanoat loyihalari 

soni 

Namangan shahri 2024 1450,3 118 85 

Pop tumani 2024 890,6 105 60 

Chortoq tumani 2024 702,1 112 45 

Chust tumani 2024 611,7 109 42 

Toʻraqoʻrgʻon 

tumani 
2024 593,4 106 40 

Tuman nomi Yil 
Sanoat investitsiyalari 

(mlrd soʻm) 

Oʻtgan yilga nisbatan 

oʻsish (%) 

Sanoat loyihalari 

soni 

Uychi tumani 2024 560,9 107 38 

Kosonsoy tumani 2024 497,2 104 35 

Norin tumani 2024 389,6 103 30 

Mingbuloq tumani 2024 352,8 101 28 

Yangiqoʻrgʻon 

tumani 
2024 312,7 102 26 

Uchqoʻrgʻon 

tumani 
2024 285,1 100 25 

Davlatobod tumani 2024 271,9 99 23 

Namangan tumani 2024 263,3 98 20 

Manba: Namangan viloyati Iqtisodiy taraqqiyot boshqarmasi. 

 

Namangan viloyatida sanoat investitsiyalari hududlar boʻyicha keskin tafovut 

bilan taqsimlanmoqda. 2024-yilda eng katta hajmdagi investitsiyalar Namangan 

shahriga yoʻnaltirilib, 1450,3 milliard soʻmni tashkil etdi. Bu koʻrsatkich shaharda 

sanoat infratuzilmasining rivojlanganligi, xorijiy investitsiyalar uchun qulay muhit 

mavjudligi hamda ishlab chiqarish quvvatlarining kengligi bilan izohlanadi. 

Pop tumani va Chortoq tumanlari 800–900 milliard soʻmlik investitsiyalar hajmi 

bilan yuqori oʻrinlarni egallagan. Ushbu hududlarda sanoat klasterlari faoliyati, tayyor 

mahsulotlarni eksportga yoʻnaltirish imkoniyatlari va logistika yoʻnalishlarining 

mavjudligi asosiy omillar sifatida ajralib turadi. 

Investitsiya hajmi eng past boʻlgan hududlar — Davlatobod va Namangan 

tumanlaridir. Bu tumanlar hududiy jihatdan shaharning markaziy qismlaridan uzoqda 

joylashgan boʻlib, transport va energetika infratuzilmasining zaif rivojlangani 

investorlar uchun xavf omili sifatida baholanmoqda (2-jadval). 

2-jadval.  

Namangan viloyati tumanlari boʻyicha ichki va tashqi investitsiyalar ulushi 

(2024-yil) 
Tuman nomi Yil Ichki investitsiya (%) Tashqi investitsiya (%) 

Namangan shahri 2024 58 42 

Pop tumani 2024 64 36 

Chortoq tumani 2024 70 30 

Chust tumani 2024 66 34 

Toʻraqoʻrgʻon tumani 2024 63 37 

Uychi tumani 2024 62 38 

Kosonsoy tumani 2024 50 50 

Norin tumani 2024 78 22 

Mingbuloq tumani 2024 72 28 

Yangiqoʻrgʻon tumani 2024 69 31 

Uchqoʻrgʻon tumani 2024 67 33 

Davlatobod tumani 2024 61 39 

Namangan tumani 2024 65 35 

Manba: Investitsiyalar, sanoat va savdo vazirligi. 

 

Ichki va tashqi investitsiyalar tarkibi hududlarning global iqtisodiyotga 

integratsiyalashuv darajasini koʻrsatadi. Kosonsoy tumanida 50 foizlik mutanosiblik 

kuzatilgan boʻlib, xorijiy va mahalliy kapitalni birdek jalb etishda muvaffaqiyatga 

erishilgan. 

Namangan shahrida esa tashqi investitsiyalar ulushi 42 % ni tashkil qilmoqda. Bu 

holat shaharda xalqaro moliyaviy institutlar, xorijiy korxonalar hamda IT-

klasterlarning faoliyati bilan izohlanadi. 

Aksincha, Norin, Mingbuloq va Chortoq tumanlarida asosan ichki resurslarga 

tayanilgan investitsiyalar ustunlik qiladi. Bu esa ushbu hududlarda eksportga 

yoʻnaltirilgan ishlab chiqarish faoliyatining nisbatan sust rivojlanganligini koʻrsatadi 

(3-jadval). 

3-jadval 

Namangan viloyatida tarmoqlar boʻyicha sanoat investitsiyalari (2024-yil) 

Tarmoq Yil 
Investitsiya hajmi (mlrd 

soʻm) 

Tarmoqqa toʻgʻri keladigan loyiha 

soni 

Yengil sanoat 2024 1210,5 120 

Oziq-ovqat sanoati 2024 890,2 98 

Qurilish 

materiallari 
2024 660,4 85 

Mashinasozlik 2024 420,3 60 

Farmatsevtika 2024 280,1 45 

Manba: Namangan viloyati Sanoat va tadbirkorlikni rivojlantirish boshqarmasi. 

 

Investitsiyalar tarmoqlar boʻyicha yuqori darajada konsentratsiyalashgan. Yengil 

sanoat 1210,5 milliard soʻmlik kapitalni jalb qilgan holda yetakchilik qilmoqda. Bu 

holat, asosan, tekstil klasterlarining faoliyati, tayyor kiyim-kechak eksportining ortib 

borishi hamda ishlab chiqarish quvvatlarining kengaytirilishi bilan izohlanadi. 

Oziq-ovqat sanoati 890,2 milliard soʻmlik investitsiya hajmi bilan ikkinchi oʻrinni 

egallagan. Bu koʻrsatkich hududlarda qishloq xoʻjaligi mahsulotlarini qayta ishlashga 

ixtisoslashgan korxonalar sonining ortib borayotganini koʻrsatadi. 

Mashinasozlik va farmatsevtika tarmoqlariga yoʻnaltirilgan investitsiyalar esa 

nisbatan past boʻlib, bu holat texnologik sanoat salohiyatining yetarli emasligi va 

malakali kadrlar tanqisligidan dalolat beradi. Mazkur tarmoqlarni rivojlantirish uchun 

aniq yoʻnaltirilgan (targeted) dasturlarni ishlab chiqish va amaliyotga joriy etish zarur 

(4-jadval). 

4-jadval 

Namangan viloyatida yaratilgan yangi ish oʻrinlari (2024-yil) 
Tuman nomi Yil Yaratilgan yangi ish oʻrinlari (ta) Doimiy ish oʻrinlari ulushi (%) 

Namangan shahri 2024 3200 70 

Pop tumani 2024 2050 68 

Chust tumani 2024 1600 64 

Uychi tumani 2024 1350 62 

Norin tumani 2024 1150 60 

Davlatobod tumani 2024 930 56 

Namangan tumani 2024 890 55 

Manba: Namangan viloyati Bandlik bosh boshqarmasi. 

Investitsiyalarning ijtimoiy samaradorligini baholovchi muhim mezonlardan biri 

— yaratilgan ish oʻrinlari soni va ularning barqarorlik darajasidir. Namangan shahri 

3200 ta yangi ish oʻrni bilan viloyatda yetakchilik qilmoqda. Bu holat, asosan, sanoat 

quvvatlarining kengligi va amalga oshirilayotgan loyihalarning koʻlami bilan 

izohlanadi. 

Pop va Chust tumanlari ham bandlik yaratishda salmoqli natijalarga erishgan. 

Biroq, Davlatobod va Namangan tumanlarida yangi ish oʻrinlari soni nisbatan past 

boʻlib, ularning barqarorlik darajasi 55–56 % atrofida saqlanmoqda. Bu esa mazkur 

hududlarda investitsiyalarning ijtimoiy foydasi toʻliq namoyon boʻlmayotganini 

koʻrsatadi. 

XULOSA VA TAKLIFLAR 

Namangan viloyatining sanoat sohasiga yoʻnaltirilgan investitsiyalar tahlili 

quyidagi asosiy tendensiyalarni aniqladi: 

• Hududlararo nomutanosiblik mavjud. Namangan shahri, Pop va Chortoq 

tumanlari investitsiyalarning asosiy qismini oʻzlashtirgan boʻlsa, Davlatobod va 

Namangan tumanlarida investitsion faollik past darajada qolmoqda. 

• Ichki investitsiyalar ustunlik qilmoqda. Viloyatdagi aksariyat tumanlar kapital 

manbai sifatida ichki resurslarga tayanmoqda. Faqat Kosonsoy tumani va Namangan 

shahrida xorijiy investitsiyalar samarali jalb etilgan. 

• Investitsiya tarmoqlari boʻyicha yengil sanoat va oziq-ovqat sanoati yetakchi. 

Mazkur tarmoqlar eng koʻp investitsiya olgan sohaga aylangan. Mashinasozlik va 

farmatsevtika sohalarida esa investitsiya hajmi past boʻlib, texnologik yangilanishlar 

yetarli darajada joriy etilmayapti. 

• Investitsiyalarning ijtimoiy samaradorligi farqlanmoqda. Yuqori investitsiya 

jalb qilingan tumanlarda yaratilgan ish oʻrinlari soni va ularning barqarorlik darajasi 

yuqori. Past investitsiya hajmiga ega hududlarda esa bu koʻrsatkichlar past darajada 

qolmoqda. 

Takliflar: 

1. Nomutanosib hududlar uchun differensial ragʻbatlantirish siyosatini joriy etish. 

Investitsion faolligi past boʻlgan tumanlar uchun soliq imtiyozlari, subsidiya ajratish 

va infratuzilma qoʻllab-quvvatlash mexanizmlari ishlab chiqilishi zarur. 

2. “Investitsion ochiqlik reytingi”ni joriy etish. Har bir tuman investitsiyaviy 

jozibadorligi, mavjud imkoniyatlari va shart-sharoitlariga qarab reyting asosida 

baholab borilishi kerak. Bu xorijiy investorlar uchun tanlovni osonlashtiradi. 

3. Texnologik tarmoqlarni rivojlantirish boʻyicha maxsus dasturlar ishlab chiqish. 

Farmatsevtika va mashinasozlik sohalariga yoʻnaltirilgan klasterlar va ilmiy-tadqiqot 

markazlarini tashkil etish zarur. 

4. Investitsiya samaradorligini monitoring qilish tizimini joriy etish. Har bir yirik 

investitsiya loyihasi boʻyicha yaratilgan ish oʻrinlari, eksport hajmi va byudjet 

tushumlari boʻyicha doimiy kuzatuv olib borilishi lozim. 

5. Hududlararo integratsiyani kuchaytirish. Resurslari cheklangan, ammo 

iqtisodiy salohiyati mavjud boʻlgan tumanlar yuqori rivojlangan tumanlar bilan 

kooperatsiya asosida ishlab chiqarish loyihalarini amalga oshirishi maqsadga muvofiq. 

